
Najpiękniejsze bajki i baśnie kaszubskie 
część 3

Żëlë czedës na Kaszëbach sztërë stolemë. Bëlë to rodzony bracyni, ale sã nijak ni 
mòglë pògòdzëc. Czej jeden na drëdżégò sã gòrził, tej òni do se dmùchelë i wszëtkò, 
co jima zawôdzało, sã przewrôcało. Z bùdinków zriwelë słomiané daczi, w lese wëri-
welë z kòrzeniama wiôldżé drzéwiãta i na dargach òni przewrócywelë lëdzy. Na 
mòrzu wcyg bëłë szorë.

– Tak bëc ni mòże – rzekł Bòrówc. - Czej ni sztërzi tak dali mdą robic, tej wnetk 
niżódnëch drzéwiãtów kòl naju nie mdze.

– Tak bëc ni mòże – rzekł Grzenia. – Czej ti sztërzi rëmcëją, tej nicht haszkac ni 
mòże.

– Tak bëc ni mòże – rzekła Pólnica. – Ti sztërzi niekarzë niszczą wszëtkò, co na 
pòlach rosce.

– Tak bëc ni mòże – rzekł Klabatnik – Jô ni mògã nadążëc òstrzégac marénów 
przed niebezpiekã, czej ny sztërzi nipòcëjôsze do se dmùchają.

Pólnica, Bòrówc, Grzenia i Klabatnik przëszłë do sztërzëch bracynów i jima rzeklë:
– Żelë wa sã pògòdzëc ni mòżeta, to biôjta kòżdi w swòjã starnã, jak nôdali òd se.
Stolemi sztërk zdrzelë na se, tej sã òddzãkòwelë i kòżdi szedł w swòjã starnã.
Jeden wzął kùter i dopłënął do Szwedów. To béł nordowi wiater. Drëdżi szedł, 

szedł, jaż doszedł do Czechów. To béł pôłniowi wiater. Trzecy zaszedł do Miemców, 
to béł zôchòdny wiater. Czwiôrti zaszedł nôdali, jaż do Rusków, to béł wschòdny wia-
ter. I tam òni są wszëtcë do dzysôdnia. Jednak tak baro òni sã nie gòrzą na se jak 
czedës, bò są dalek òd se.

